
KUALA LUMPUR: Bekas Perdana 
Menteri, Tun Dr. Mahathir Mo­
hamad dan empat ahli parli- 
men memfailkan permohonan 
mencelah dalam saman pemula 
seorang peguam berhubung 
perintah darurat yang tidak 
diperkenankan Yang di-Pertu- 
an Agong pada Oktober tahun 
lalu.

Empat ahli parlimen terse- 
but ialah Ahli Parlimen Jerlun 
Mukhriz Mahathir; Ahli Parli­
men Kubang Pasu, Amiruddin 
Hamzah; Ahli Parlimen Sri Ga- 
ding, Shahruddin Md. Salleh 
dan bekas Setiausaha Agung 
Parti Pribumi Bersatu Malaysia 
(Bersatu), Datuk Marzuki Yahya.

Permohonan mencelah oleh 
kesemua bekas ahli parti Bersa­
tu itu difailkan pada 12 Januari 
lalu bersama-sama notis pera- 

   kuan segera melalui firma gua- 
man, Tetuan Law Practice of 
Rafique.

Pada 30 Oktober 2020, pe­
guam Syed Iskandar Syed

Jaafar selaku plaintif memfail­
kan saman pemula terhadap 
Kerajaan Malaysia (defendan) 
berhubung keputusan Yang di- 
Pertuan Agong Al-Sultan Abdul­
lah Ri’ayatuddin Al-Mustafa Bil- 
lah Shah yang tidak bertindak 
atas nasihat Perdana Menteri 
Tan Sri Muhyiddin Yassin untuk 
mengisytiharkan darurat.

Melalui saman pemula itu, 
plaintif antara lain menuntut 
untuk menentukan sama ada 
berdasarkan Perkara 40 dan 
150 Perlembagaan Persekutuan, 
Yang di-Pertuan Agong mem- 
punyai budi bicara sepenuhnya 
untuk tidak mengisytiharkan 
darurat walaupun Perdana Men­
teri atau Kabinet menasihatkan 
sebaliknya.

“Kerajaan Malaysia yang 
dinamakan sebagai defendan 
tunggal dalam saman pemula 
itu diwakili Jabatan Peguam 
Negara dan telah mewujudkan 
satu konflik kepentingan.

“Peguam Negara berada 
dalam konflik kepentingan un­
tuk mempertahankan keputu­
san Agong walhal dalam masa

sama beliau telah menasihati 
Perdana Menteri untuk memo- 
hon Proklamasi Darurat terse- 
but,” mengikut notis tersebut.

Sehubungan itu, selain 
menuntut agar permohonan 
mencelah dibenarkan, Dr. 
Mahathir, Mukhriz, Amirud­
din, Shahruddin dan Marzuki 
memohon agar mereka dibe­
narkan memfailkan dokumen 
berkaitan dan afidavit jawapan

terhadap saman pemula itu.
Mereka turut memohon agar 

Syed Iskandar dan Kerajaan 
menyerahkan segala dokumen 
berkaitan dan kesemua prosid­
ing membabitkan saman pe­
mula itu digantung sehingga 
permohonan mencelah tersebut 
diputuskan secara muktamad.

Media melaporkan, selain Dr. 
Mahathir dan empat ahli parli­
men tersebut, Persatuan Pe­
guam Muslim (PPMM), badan 
bukan kerajaan (NGO) Centre 
For A Better Tomorrow serta pe- 
guam-peguam, Mohd. Khairul 
Azam Abdul Aziz, Malcolm Fer­
nandez dan Nazirah Abdul Ra­
him turut memfailkan permo­
honan untuk menjadi pencelah 
dalam saman pemula oleh Syed 
Iskandar.

Berdasarkan semakan dalam 
talian sistem pengurusan kes 
mahkamah, kesemua permo­
honan mencelah itu ditetapkan 
untuk pendengaran di hadapan 
Hakim Mahkamah Tinggi (Ba- 
hagian Rayuan Kuasa-Kuasa 
Khas) di sini, Datuk Seri Mariana 
Yahya pada 18 Februari ini.

